
GOUVÈNÈ HOCHUL ANONSE AMELYORASYON AKSÈ AK MEDICAID POU SÈVIS 
SWEN SANTE KONPÒTMANTAL NAN NOUYÒK  

  
Plis plan sante sou bon wout pou konfòmite total avèk règleman Medicaid yo ki 

vize asire aksè ak sèvis sante mantal enpòtan yo  
  

Pwogrè nan konfòmite apre 95 sitasyon; plis pase 1 milyon dola nan amann yo 
bay plan swen jere Medicaid nan tout Eta a  

  
  
Gouvènè Hochul te anonse jodi a ke tout plan swen jere Medicaid k ap opere nan Eta 
Nouyòk yo te amelyore konfòmite avèk règleman pou aksè jis ak sèvis sante mantal ak 
twoub abi sibstans, menm lè Administrasyon Trump la ap diminye aplikasyon 
pwoteksyon enpòtan sa yo. Pami plan Biwo Sante Mantal (Office of Mental Health, 
OMH) Eta Nouyòk la te revize yo, yo te jwenn ke Capital District Physicians’ Health 
Plan, Inc. ak Excellus BlueCross BlueShield te konfòm 100 pousan ak tout règleman yo.  
  
"Pandan Administrasyon Trump la ap dòmi sou règleman ki vize asire aksè ak sèvis 
sante mantal kritik, Eta Nouyòk la te reyalize refòm istorik epi li ap rann konpayi asirans 
yo responsab pou tout Nouyòkè yo ka jwenn pwoteksyon pou swen kritik sa a", 
Gouvènè Hochul te deklare. "Pwogrè nan konfòmite nou wè jodi a reflete angajman 
solid nou pou asire ke konpayi asirans sa yo kouvri sèvis sante mantal kritik epi yo pa 
limite aksè a swen."  
  
Mwa pase a, administrasyon Trump la te endike nan yon dokiman tribinal federal ke li 
pa gen entansyon aplike sèten règleman sou egalite sante mantal, tankou règ ki egzije 
pou konpayi asirans yo aplike estanda jis pou sèvis sante konpòtmantal. Règleman sa 
yo anpeche konpayi asirans yo enpoze plis baryè — tankou egzijans otorizasyon 
alavans oswa rezo founisè restriksyon — sa ki fè li pi difisil pou pasyan yo jwenn aksè 
ak swen sante mantal ak swen pou abi sibstans konpare ak sèvis sante fizik.  
  
Okontrè, Eta Nouyòk ap pran mezi aktivman pou asire plan swen Medicaid yo konfòm 
ak règleman yo epi bay Nouyòkè yo pwoteksyon yo gen dwa resevwa anba lalwa. Biwo 
Sante Mantal Eta a te revize sis limitasyon tretman ki pa kantitatif — dispozisyon ke 
pafwa plan sa yo manipile pou limite aksè a swen sante mantal nesesè — epi li te 
jwenn tout konpayi asirans yo an konfòmite.  

Anplis de sa, egzamen konplè ak rigoure OMH la te detèmine tou ke alafwa Capital 
District Physicians’ Health Plan, Inc. ak Excellus BlueCross BlueShield te totalman 
konfòm ak tout 19 limitasyon tretman ki pa kantitatif yo.  
  
Sepandan, OMH te jwenn tou ke pifò plan swen jere yo pa te demontre nèt konfòmite 
avèk lòt dispozisyon ki nan Lwa sou Egalite an tèm Sante Mantal ak Ekite an tèm 
Adiksyon. Gen kèk ki te kontinye aplike yon pwosesis fiksasyon pri diferan pou sèvis 
sante mantal epi ranbouse founisè yo pou mwens pase sa yo ta fè pou sèvis medikal ak 
chirijikal.  
  
Eta Nouyòk la te travay pou rann plan swen sante yo responsab pou vyolasyon sa yo. 
Pandan yon revizyon menm jan an sou reklamasyon sante mantal ki te depoze ant 
2018 ak 2020, OMH te dekouvri yon gwo kantite refi ki pa apwopriye pou reklamasyon 
sèvis espesyalize, ki gen ladan 39 milyon dola ant desanm 2017 ak me 2018. Eta 
Nouyòk te pran aksyon pou fè respekte lalwa sou tout 15 plan swen Medicaid yo, li te 
bay yon total 95 kontravansyon ant 2019 ak 2021, sa ki te lakòz amann pou 11 konpayi 
asirans ki totalize plis pase 1 milyon dola.  
  
Yo te itilize amann yo pou finanse Pwojè Aksè ak Sante Kominotè a pou Adiksyon ak 
Swen Sante Mantal (Community Health Access to Addiction and Mental Healthcare 
Project), ke yo rele tou CHAMP. Pwogram sa a se pwogram ombudsman asirans sante 
endepandan Eta a pou swen sante mantal, ki ede Nouyòkè yo jwenn tretman ak 
pwoteksyon asirans pou itilizasyon sibstans ak tretman sante mantal.  
  
Komisè Biwo Sante Mantal nan Eta Nouyòk, Doktè Ann Sullivan, te deklare, "Plan 
swen jere yo gen yon obligasyon legal pou kouvri sèvis sante mantal epi ranbouse 
tretman sa a nan oswa plis pase tarif lalwa preskri a. Efò nou yo pou rann konpayi 
asirans Medicaid yo responsab ap retire baryè ki anpeche moun jwenn swen epi ede 
moun Nouyòkè yo jwenn tretman sante mantal yo bezwen an. Travay sa a reflete 
angajman Gouvènè Hochul pou asire tout Nouyòkè yo gen aksè a swen sante mantal 
kalite siperyè nan tout eta nou an."  
  
Komisè Depatman Sante Eta Nouyòk (New York State Department of Health) la, 
Doktè James McDonald, te deklare, "Aksè a sèvis rediksyon domaj ak sèvis sante 
mantal sove lavi epi mezi yo pran anba lidèchip Gouvènè Hochul la asire plan swen jere 
Medicaid yo konfòm ak règleman yo epi yo pa kreye okenn limitasyon pou pran swen 
Nouyòkè ki depann sou sèvis sa yo. Aksè ak yon asirans abòdab se yon kesyon ekite 
nan domèn sante epi Depatman Sante Eta a ap kontinye travay avèk patnè eta ak lokal 
nou yo pou elaji aksè a sèvis rediksyon domaj ak sèvis sante mantal epi elimine 
disparite nan domèn sante nan Eta Nouyòk"  
  
Senatè Eta, Samra G. Brouk, te deklare, "Pandan Gouvènman Federal la ap diminye 
sipò pou Medicaid, Eta Nouyòk ap lite pou ogmante aksè a sèvis sante mantal. Antanke 
Prezidan Komite Sante Mantal Sena a, m ap travay ansanm ak kòlèg mwen yo pou 
asire ke règ egalite federal yo rete an plas, malgre echèk Administrasyon Trump la pou 
pwoteje yo. Mwen felisite Gouvènè Hochul paske li bay priyorite ak swen sante mantal 



epi li asire ke plan swen jere Medicaid yo konfòm pou bay Nouyòkè yo pwoteksyon 
sante yo merite a."  
  
Senatè Eta a, Nathalia Fernandez, te deklare, "Anons Gouvènè Hochul la fè jodi a 
raple nou ke chak Nouyòkè merite swen sante mantal. Nan yon moman kote 
gouvènman federal la ap retire pwoteksyon enpòtan yo, Nouyòk ap voye yon mesaj ke 
n ap bati yon avni kote chak Nouyòkè ka jwenn èd yo bezwen an, kèlkeswa moun yo ye 
oswa kote yo soti."  
  
OMH kontwole òganizasyon swen jere yo sou yon baz kontinyèl pou asire yo byen bay 
manm yo sèvis sante konpòtmantal pou manm pa yo. Ajans lan travay an patenarya ak 
Depatman Sante a, ki gen otorite legal pou aplike amann epi fè respekte règleman yo 
nan pwogram Medicaid la.  
  
Anba lidèchip Gouvènè Hochul, Nouyòk ap dirije nasyon an nan egzije konpayi asirans 
sante yo pou kouvri sèvis sante mantal epi li kontinye devlope zouti pou asire konpayi 
sa yo ap respekte tout lwa ki aplikab yo. Nouvo estanda adekwasyon rezo Eta Nouyòk 
la ap antre an vigè apati jiyè, sa ap bay Nouyòkè yo dwa pou yo jwenn yon premye 
randevou pou swen sante mantal nan espas 10 jou ouvrab apre demann lan, oswa sèt 
jou kalandriye apre yo fin kite lopital la. Konpayi asirans ki pa kapab respekte delè sa yo 
ap oblije ofri pwoteksyon pou sante mantal oswa pwoblèm abi sibstans andeyò rezo a 
san ogmante pri a pou konsomatè a.  
  
Kounye a, eta a egzije tou pou konpayi asirans komèsyal yo ranbouse sèvis sante 
mantal ak twoub abi sibstans pou pasyan ekstèn ki kouvri, ke yp bay nan etablisman 
OMH ak Biwo Sèvis ak Sipò pou Adiksyon ki nan rezo a, nan yon pri ki pa mwens pase 
Medicaid la. Nan Bidjè Eta a pou Ane Fiskal 2026 la, Gouvènè Hochul te garanti tou 1 
milyon dola pou asire ke konpayi asirans yo ap bay asirans sante mantal ke moun ki 
gen asirans yo merite a, sa gen ladan nouvo resous pou ranfòse sipèvizyon konfòmite, 
edike konsomatè yo ak founisè yo, epi mennen ankèt ak medyasyon pou plent yo.  
  
Gouvènè Hochul te ede tou jwenn yon egzansyon Medicaid pou eta a pou kouvri 
detèminan sosyal sante yo, li te egzije pou plan sante komèsyal yo ak Medicaid yo itilize 
direktiv klinik transparan ki pa la pou fè pwofi epi kouvri tout tretman ki nesesè 
medikalman.  

